
Klokka er kanskje fire

Klokka er kanskje fire då Trygve og eg kjem til den gamle utløa. Det er ei utløe bestefar min ein gong bygde, men som no står til nedfalls, dei umåla plankane i veggane rotnar vekk, mange stader er det hòl der ein kan sjå gjennom veggen og eit par taksteinar ser vi ligge i eit kratt av brennesle, og tre taksteinar står skrått opp or ei myr. Nedover dørkarmen heng ein rusta dørkrok. Døra går skeivt innover og er festa til dørkarmen med hesjestreng. Det er ein varm sommardag, om ettermiddagen. Trygve og eg sit på ein stor rund stein nokre meter frå utløa. Nedmed beina våre står kvar vår plastpose, i den har vi matpakkane våre, skiver med brunost, og så kvar vår flaske brus. Det er varmt, og begge sveittar vi. Rundt hovuda våre svirrar mygg.

